
Lefel: Mae’r dasg hon yn addas ar gyfer lefelau Canolradd ac Uwch
Tasg yn seiliedig ar Bodlediad

gan Aled Job (gwefan Cymraegonthemove)
The optimal goal of L2 listening development is to allow for L2 to be ACQUIRED through listening, not only to allow the learner to UNDERSTAND the spoken messages in L2 -  Stephen Krashen

Listening is not a passive activity -  Michael Rost                      

Pwysigrwydd gwrando ar iaith sydd wrth wraidd y wefan Cymraegonthemove. Ac mae’r broses ddysgu yn fwy llwyddiannus os gall y dysgwr fod yn rhan greiddiol o’r gwrando sy’n digwydd, trwy ragfynegi, gofyn cwestiynau, talu sylw, monitro, gwerthuso ac ymateb i’r deunydd dan sylw:

Defnyddio podlediad a sgript gyda’i gilydd:

Podlediad: CYMRU, GWLAD Y GÂN?
Cyn Gwrando:

a) Gofyn i ddysgwyr feddwl am bethau y gallan nhw ddwyn i gof eu hunain wrth ystyried y pwnc, a beth allan nhw ddychmygu fyddai’n rhan o’r sgwrs. Dylid ysgrifennu’r rhain i lawr yn gryno. Gallai’r rhain gynnwys er enghraifft: Bryn Terfel, Tom Jones, Only Men Aloud, Katherine Jenkins, Corau meibion, Cân i Gymru, Rhydian, Super Furry Animals, Yr Eisteddfod, canu’r anthem yn Stadiwm y Mileniwm a.y.y.b.
b) Cyflwyno’r cwestiynau canlynol iddyn nhw edrych arnynt cyn gwrando ar y podlediad:

i) Hefo pwy mae Phil isio canu? 

ii) Sut fath o gerddoriaeth mae Myfanwy yn ei hoffi?
iii) Pa brofiad oedd yn gymaint o fraw i Myfanwy pan oedd hi’n 5 oed?

iv) Pam mae Myfanwy yn meddwl bod Eisteddfodau yn help i blant Cymru?

v) Beth yw pwnc gradd brifysgol Phil? 

vi) Adroddodd Phil stori am ganwr ifanc yn canu yn y dafarn yn Llanelwedd. Aelod o ba glwb oedd y canwr ifanc hwnnw? 

       Yn ystod y gwrando:

i) Stopio’r podlediad ar ôl 2 funud a gofyn ‘Be mae Phil yn ddweud?’ Dysgwyr i nodi 3 pheth.
ii) Stopio’r podlediad ar ôl 2 funud arall a gofyn ‘Be mae Myfanwy yn ddweud?’  
            Dysgwyr i nodi 3 pheth.
iii) Gofyn i’r dysgwyr a fedran nhw ateb un neu fwy o’r cwestiynau erbyn hyn.

iv) Gyda’r 4 munud sy’n weddill ar y podlediad, gofyn i’r dysgwyr ddarllen y sgript yn uchel h.y. brawddeg neu ddwy fesul dysgwr. Mae darllen yn uchel yn un dull nad yw’n cael ei gydnabod yn ddigonol wrth ddysgu  ail-iaith. (Mae astudiaethau’n dangos bod rhan arall o’r ymenydd yn cael ei sbarduno wrth ddarllen yn uchel!)
v) Chwarae’r podlediad eto, gyda’r dysgwyr y tro hwn yn gwrando a darllen y sgript yn ddistaw eu hunain. Eto, gellid stopio’r podlediad ar adegau penodol, a gofyn i’r dysgwyr a ydyn nhw’n gallu ateb mwy o’r cwestiynau.

      Wedi’r gwrando:

i) Gofyn i’r dysgwyr i lunio tri chwestiwn ar lafar i ofyn i Phil a Myfanwy ar ôl gwrando ar eu sgwrs.

ii) Gofyn i’r dysgwr fynegi eu barn nhw ar y pwnc                            ‘Cymru - Gwlad y Gân?’ gan ysgrifennu 5 neu 6 brawddeg ar y pwnc. Y dysgwyr i ddarllen y rhain yn uchel.

 Yn y dasg uchod, mae’r pwyslais wedi ei roi ar feithrin sgiliau gwrando, cyn y gwrando, yn ystod y gwrando ac ar ôl y gwrando. Rhoddir sylw hefyd i sgiliau Darllen, Ysgrifennu a Siarad.
